
YAP-ın Mərkəzi Qərargahında akademik 
Zərifə xanım Əliyevaya həsr edilmiş “Nurlu 
ömrün işığı” mövzusunda konfrans keçirilib

(bax səhifə 5)

ABŞ-ın Azərbaycan, Ermənistan 
və Gürcüstandakı səfirlərinin 

Bakıda görüşü keçirilib
ABŞ-ın Azərbaycan, 

Ermənistan və Gürcüs-
tandakı səfirləri Örl Lit-
zenberger, Kelli Deqnan 
və Linn Treysi, dövlət 
katibinin köməkçisinin 
müavini Erika Olson, 
Qafqaz danışıqları üzrə baş 
müşavir (SACN) Endryu 
Şofer və ABŞ-nin Avropa 
və Avrasiyaya yardım üzrə 
əlaqələndiricisi vəzifəsini 
icra edən Qreq Naarden 
ABŞ-nin Azərbaycandakı 
səfirliyinin ev sahibliyi et-
diyi Missiya Rəhbərlərinin 
regional toplantısında 
iştirak ediblər.

ABŞ-ın Azərbaycandakı səfirliyinin 
məlumatında deyilir: “İrəvan, Bakı və Tbilisi 
əvvəllər də bu kimi tədbirlərə ev sahibliyi 
ediblər. Bölgədən və Vaşinqtondan olan 
həmkarlar fikir və məlumat mübadiləsi 
aparmaq üçün toplaşıblar. Birləşmiş Ştatlar 
Azərbaycan, Gürcüstan və Ermənistanla 

diplomatik münasibətlərin qurulması-
nın 30-cu ildönümünü qeyd edərkən biz 
tərəfdaşlığımızı gücləndirməyə və Cənubi 
Qafqaz xalqları üçün daha təhlükəsiz, 
sabit və firavan gələcəyin təmin olunması 
naminə sadiqliyimizi vurğulayırıq”.

“Xalq qəzeti”

Prezident İlham Əliyev “Zərifə Əliyeva” gəmi-bərəsinin 
istismara verilməsi mərasimində iştirak edib

Bildirildi ki, gəmi-bərənin layihəsi 
ötən ilin əvvəlində istismara verilən 
“Ro-Pax” tipli “Azərbaycan” gəmi-
bərəsi ilə eynidir. Otuz nəfərlik heyət 
üzvünün idarə etdiyi gəmi-bərə ilə 
eyni vaxtda 100 sərnişin, sistern tipli 
56 vaqon və ya 50 yük avtomobili/TIR 
daşımaq mümkündür. “Azərbaycan”  
və “Zərifə Əliyeva” gəmi-bərələri bu 
göstəricilərinə görə Xəzər hövzəsində 
istismar olunan digər gəmi-bərələrdən 
daha üstündür. Dünyanın aparıcı 
istehsalçılarının müasir avadanlıqları 
ilə təchiz olunan gəmidə yük lifti, he-

likopter meydançası, dalğalı havada 
gəminin sabitləşdirilməsi sistemi, 
dartıcı lokomotivlər vardır.

Prezident İlham Əliyev gəmi-
bərənin istismara verilməsini bildirən 
rəmzi lenti kəsdi.

Xatırladaq ki, ötən ilin mar-
tında Süveyş kanalının bağ-
lanması nəqliyyat dəhlizlərinin 
şaxələndirilməsi məsələsini 
beynəlxalq gündəlikdə önə çıxarmış-
dı. Hazırkı geosiyasi təlatümlər fonun-
da isə bu məsələ aktuallığını xüsusilə 
artırıb. Buna görə də Şərq-Qərb-

Transxəzər dəhlizi xüsusilə cəlbedici 
görünür və Azərbaycan da yeni 
çağırışlara adekvat olaraq infrastruk-
turunu yaxşılaşdırır.

Gəmi-bərənin “Zərifə Əliyeva” ad-
landırılması Azərbaycan dənizçilərinin 
görkəmli alim və həkim, tibb elmləri 
doktoru, professor, Əməkdar elm 
xadimi, akademik Zərifə Əliyevanın 
xatirəsinə olan sonsuz ehtiramının 
ifadəsidir. Gəmi-bərədə akademik 
Zərifə Əliyevanın elmi axtarışlarını, 
qazandığı uğurları, insanlara xeyirxah 
münasibətini, bir sözlə, fədakarlıqla 

dolu həyat və fəaliyyətini əks etdirən 
guşə yaradılıb. Guşədə akademik 
M.İ.Averbax adına mükafatın ilk qadın 
laureatı olan Milli Elmlər Akademi-
yasının həqiqi üzvü Zərifə Əliyeva 
haqqında foto və video məlumatlar, 
kitablar toplanıb.

Gəmi-bərə ilə tanış olan Prezident 
İlham Əliyev daha sonra onun işə 
salınmasını bildirən düyməni basdı.

(ardı 2-ci səhifədə)

Azərbaycan Respublikasının Prezidenti 
İlham Əliyev aprelin 28-də “Azərbaycan Xəzər 
Dəniz Gəmiçiliyi” Qapalı Səhmdar Cəmiyyətinin 
(ASCO) sifarişi ilə Bakı gəmiqayırma zavodunda 
inşa olunan “Ro-Pax” tipli “Zərifə Əliyeva” gəmi-
bərəsinin istismara verilməsi mərasimində iştirak 
edib. AZƏRTAC xəbər verir ki, “Azərbaycan 
Xəzər Dəniz Gəmiçiliyi” Qapalı Səhmdar 
Cəmiyyətinin sədri Rauf Vəliyev dövlətimizin 
başçısına “Zərifə Əliyeva” gəmi-bərəsi barədə 
məlumat verdi. 

Azərbaycan meqalayihələrin 
reallaşdırılması ilə Avropanın  
enerji və nəqliyyat xəritəsini dəyişir

Dövlətimizin başçısı Azərbaycanın hər zaman xarici ölkələrlə səmərəli 
əməkdaşlığa üstünlük verdiyinin və bunun müsbət nəticələrlə müşahidə edildiyi-
nin  mühüm önəm daşıdığını diqqətə çatdırıb, həmçinin respublikamızın müxtəlif 
vaxtlarda yaxın-uzaq ölkələrə imkan daxilində kömək göstərdiyinin yüksək 
dəyərləndirildiyini də xatırladıb. Prezident İlham Əliyev bu barədə deyib: “Bizim 
bir neçə önəmli transmilli layihəmiz məhz bu prinsip əsasında qurulub və uğur da 
məhz bu əsasda qazanılıb. Azərbaycan xarici siyasətdə qarşılıqlı dəstəyi sözdə 
yox, əməldə, həmrəylikdə nümayiş etdirib”.

Bu gün əksər regional və bir sıra 
beynəlxalq layihələr Azərbaycanın iştirakı ilə 
gerçəkləşdirilir. Bu baxımdan, ölkəmizin Av-
ropanın enerji təhlükəsizliyində oynadığı mü-
hüm rol xüsusilə diqqət çəkir. Bunun başlıca 
səbəbi isə düşünülmüş uğurlu balanslı xarici 

siyasət, dünya dövlətləri ilə bərabərhüquqlu 
və qarşılıqlı maraqlara söykənən əməkdaşlıq 
münasibətləri, həmçinin respublikamızda 
yaradılan əlverişli iqtisadi şəraitdir. 

(ardı 3-cü səhifədə)

Bizim transmilli layihələrimiz regionda tamamilə yeni mənzərə yaratdı. 
Biz regionun enerji xəritəsini, nəqliyyat xəritəsini yenidən tərtib etdik. Bizim 
təşəbbüsümüzlə reallaşan layihələr təkcə bizim xalqımızın maraqlarını təmin 
etmir, bir çox ölkələrin maraqlarını təmin edir, o cümlədən, region ölkələrinin. 
Qonşu ölkələrlə bizim həm ikitərəfli, həm üçtərəfli əməkdaşlıq formatlarımız 
vardır. Bütün bunlar Azərbaycanın beynəlxalq nüfuzunu böyük dərəcədə 
gücləndirdi. Əgər bu nailiyyətlər olmasaydı, problem dondurulmuş vəziyyətdə 
qala bilərdi.

İlham ƏLİYEV,
Azərbaycan Respublikasının Prezidenti

Beynəlxalq beyin mərkəzlərinin 
nümayəndələri Qarabağda minaların 
təmizlənməsi prosesi ilə tanış olublar 

Şuşada "Cənubi 
Qafqazda inkişaf və 
əməkdaşlıq" mövzusun-
da beynəlxalq konfransda 
iştirak edən beynəlxalq 
beyin mərkəzlərinin 
nümayəndələri Qarabağda 
minaların təmizlənməsi pro-
sesi ilə tanış olublar.

Nümayəndə heyəti Azərbaycan 
Minatəmizləmə Agentliyinin işğaldan azad 
edilmiş ərazilərdə apardığı işlərlə tanış olub.

Qeyd olunub ki, Ermənistan tərəfinin 
Azərbaycana təqdim etdiyi mina xəritələrinin 

yalnız 25 faizi dəqiqdir və bu da minaların 
təmizlənməsi prosesini çətinləşdirir.

“Xalq qəzeti”

Qarabağda yeni minatəmizləmə 
maşınları əməliyyatlara qatıldı 

Qarabağda MV – 10 və MV – 4 minatəmizləmə maşın-
ları əməliyyatlara qatılıb. Azərbaycan Respublikasının 
Minatəmizləmə Agentliyi (ANAMA) işğaldan azad edilmiş 
ərazilərdə sağlam və təhlükəsiz yaşam mühitinin yaradıl-
ması istiqamətində zəruri tədbirlərin icrasını davam etdirir.

2022-ci ilin birinci rübü-
nün yekunlarına həsr olu-
nan müşavirədə Prezident 
İlham Əliyev qeyd etmişdir 
ki, işğaldan azad edilən 
Qarabağın partlayıcı qurğu-

lardan təmizlənməsi prioritet 
məsələdir və bu məsələ həllini 
tapmadan vətəndaşların 
yerləşdirilməsi mümkün deyil. 
Buna görə də işlərin davamlı 
və səmərəli həyata keçirilməsi 

üçün yeni texnika, dronlar və 
digər müasir cihazlar  alınır.

ANAMA tərəfindən 
həyata keçirilən mina və 
partlamamış hərbi sursat-
lardan (PHS) təmizləmə 
əməliyyatlarına Xorvatiyanın 
DOK-İNG şirkətinin istehsalı 
olan MV-10 və MV-4 mexani-
ki minatəmizləmə maşınları 
qatılıb. Şirkət ilə bağlanmış 
müqaviləyə əsasən ümumi 
olaraq 11 ədəd xüsusi təyinatlı 
minatəmizləmə maşınlarının 
ölkəyə gətirilməsi nəzərdə 
tutulub. Qeyd edilən maşınlar-
dan artıq 10 ədədi agentliyə 
təhvil verilib, 1 ədəd mexaniki 

vasitənin isə yaxın aylarda 
çatdırılması planlaşdırılır.

Humanitar minatəmizləmə 
fəaliyyəti zamanı istifadə 
edilən MV-10 maşınları 3000 
metrə qədər məsafədən pult 
ilə idarə olunur. MV-4 maşın-
ları üzrə bu məsafə 1500 metr 
təşkil edir. Maşınlar böyük 
meyl bucağı və sərt torpaq 
örtüyü olan ərazilərdə rahat 
idarə olunur.

Fırlanan zəncir aləti və 
kultivator eyni vaxtda və ya 
bir-birindən asılı olmayaraq 
işləmək imkanına malikdir.

“Azərbaycan 2030: 
sosial-iqtisadi inkişafa dair 

Milli Prioritetlər”-ə əsasən 
Böyük Qayıdış proqramının 
əsas istiqamətlərindən biri 
Qarabağ ərazisinin mina və 
müharibənin digər partlayıcı 
qalıqlarından təmizlənməsi 
ilə vətəndaşların təhlükəsiz 
qayıdışı və dayanıqlı 
məskunlaşması üçün mün-
bit şəraitin yaradılmasıdır. 
Bu məqsədlə işğaldan azad 
edilmiş ərazilərdə humanitar 
minatəmizləmənin hər üç me-
todologiyasını tətbiq etməklə 
genişmiqyaslı minatəmizləmə 
əməliyyatları icra olunur.

“Xalq qəzeti”

İsveç rejissoru Şuşa  
haqqında sənədli film çəkəcək

İsveçli fotoqraf və 
rejissor Mikael Silkberq 
Şuşa şəhərinin mədəni-
tarixi irsi haqqında 
sənədli film çəkməyi 
planlaşdırır.

Rejissor Şuşada 
"Cənubi Qafqazda inkişaf 
və əməkdaşlıq" mövzu-
sunda beynəlxalq konfrans 
çərçivəsində jurnalistlərə 
deyib: "Məqsədim Avropa ictimaiyyətinə Şuşa şəhərinin 
xüsusiyyətlərini və mədəniyyətini izah etməkdir. Filmin premye-
rası avqust ayında Türkiyədə baş tutacaq, çəkilişlər isə Şuşa və 
Bakıda keçiriləcək. Şuşada gördüyüm ən təsirli məqamlardan 
biri Azərbaycan mədəniyyət xadimlərinin güllələnmiş abidələri 
idi. Onlar bütün dağıntıların bərpasının mümkünlüyünün 
rəmzidir, bütün abidələr yaxın gələcəkdə bərpa ediləcək”.

Qeyd edək ki, Şuşada "Cənubi Qafqazda inkişaf və 
əməkdaşlıq" mövzusunda beynəlxalq konfrans çərçivəsində 
"Şuşa – dirçəlişə gedən yol" və "Əməkdaşlıq, imkanlar və çağı-
rışlar" mövzusunda iki panel müzakirələri nəzərdə tutulub.

“Xalq qəzeti”

Prezident İlham Əliyev NATO Baş katibinin Qafqaz və 
Mərkəzi Asiya üzrə xüsusi nümayəndəsini qəbul edib

Azərbaycan Respublikasının Prezidenti İlham Əliyev aprelin 
28-də NATO Baş katibinin Qafqaz və Mərkəzi Asiya üzrə xüsusi 
nümayəndəsi Xavyer Kolominanı qəbul edib.

Xavyer Kolomina NATO-nun Baş 
katibi Yens Stoltenberqin salamlarını 
dövlətimizin başçısına çatdırdı.

Prezident İlham Əliyev salamlara 
görə minnətdarlığını bildirdi, onun da 
salamlarını Yens Stoltenberqə çatdırma-
ğı xahiş etdi.  

Görüşdə dövlətimizin başçısının 
ötən ilin sonunda NATO-nun mənzil-
qərargahına səfəri və səfər çərçivəsində 
Baş katiblə görüşü, həmçinin Şimali 
Atlantika Şurasının iclasında çıxışı 
xatırlandı. Eyni zamanda, NATO-nun 
Əfqanıstandakı Qətiyyətli Dəstək missi-

yasında ölkəmizin iştirakı qeyd edildi.
Söhbət zamanı postmünaqişə 

dövründə Azərbaycanla Ermənistan 
arasında münasibətlərin normallaşdı-
rılması prosesi, enerji təhlükəsizliyi, 
regional təhlükəsizlik ilə bağlı məsələlər 
və Azərbaycan-NATO əməkdaşlığının 
perspektivləri ətrafında fikir mübadiləsi 
aparıldı.

AZƏRTAC

Azərbaycan meqalayihələrin reallaşdırılması ilə 
Avropanın enerji və nəqliyyat xəritəsini dəyişir

(əvvəli 1-ci səhifədə)
Azərbaycanın beynəlxalq 

layihələrdə fəal iştirakından 
danışarkən, bir məqamı 
xüsusilə qeyd etmək lazımdır. 
Bu, Cənub Qaz Dəhlizinin 
uğurla reallaşdırılması ilə 
bağlıdır. Xatırladaq ki, Cənub 
Qaz Dəhlizi çox sayda müxtəlif 
maraqlı tərəfləri özündə 
əhatə edən mürəkkəb bir  
layihədir. Dəhlizin seqmentləri 
“Şahdəniz-2”, Cənubi 
Qafqaz Boru Kəmərinin 
Genişləndirilməsi, TANAP və 
TAP layihələrindən ibarətdir. 
Bu layihə dünyada inkişaf 
etdirilən ən kompleks təbii 
qaz boru kəmərləri zənciri 
kimi qiymətləndirilir. Avropa 
İttifaqı üçün prioritet enerji 
layihələrindən biri olan Cənub 
Qaz Dəhlizi Xəzər regionun-
dakı müəyyən qaz ehtiyatını 
Avropa bazarına daşımaqla 
dünyanın enerji xəritəsini 
dəyişir.    

Onu da qeyd edək ki, 
dəyəri 33 milyard ABŞ dol-
ları olan Cənub Qaz Dəhlizi 
hazırda Avropanın enerji 
təhlükəsizliyində xüsusi çəkiyə 
və təsir gücünə malikdir. 

Bir zamanlar xarici təzyiq 
və müdaxilələr üzündən  
Bakı–Tbilisi–Qars dəmir yolu 
layihəsinə vəsait ayırmaqdan 
çəkinən beynəlxalq maliyyə 
institutlarının əksəriyyəti ölkə 
rəhbərinin müdrik konsep-
siyasının gerçəkləşdirilməsi 
sayəsində sonradan Cənub 
Qaz Dəhlizinə fərqli münasibət 
göstərdi, yekdilliklə bu 
layihəyə dəstək verdi, eyni za-
manda, onun icrası dövründə 
ölkəmizin bu məsələdə 
fəal mövqeyini  və etibarlı 
tərəfdaş olduğunu yüksək 
qiymətləndirdi.

Onu da deyək ki, Cənub 
Qaz Dəhlizi inşa olunma-
dan investor heç bir digər 
layihəyə vəsait qoymazdı, 
yaxud da tərəddüd edərdi. 
Çünki istər “Abşeron”,  “Qara-
bağ”, istərsə də digər ya-
taqlardan  çıxarılacaq qazın 
ixracı üçün yol  olmalıdır. Ona 
görə Cənub Qaz Dəhlizinin 
əhəmiyyəti təkcə “Şahdəniz” 
layihəsi ilə məhdudlaşmır. Bu 
layihə gerçəkləşdirilmədən 
Azərbaycanın enerji siyasəti 
yarımçıq qala bilərdi. Amma 
bu gün respublikanın enerji 
siyasəti ölkəmizin maraqları-
nı tam təmin edir. Məsələn, 
“Şahdəniz” yatağı ən azı yüz il 
bundan sonra Azərbaycanı və 
tərəfdaş ölkələri qazla təchiz 
edəcək.  

Qeyd edək ki, Azərbaycan 
qazı Avropaya Cənubi Qafqaz, 
Ttans-Anadolu (TANAP) və 
Trans-Adriatik (TAP) qaz 
kəmərləri ilə nəql olunaraq 
çatdırılır. 

Xatırladaq ki, Cənub 
Qaz Dəhlizi layihəsinin bir 
hissəsi olan TAP kəməri 
ilə “Şahdəniz-2” layihəsi 
çərçivəsində hasil olunan 

qazın ilkin olaraq ildə 10 
milyard kubmetrinin Avropaya 
nəqli nəzərdə tutulur. Yuna-
nıstan, Albaniya və Adriatik 
dənizindən keçməklə İtaliya-
nın cənubuna qədər uzanan 
bu boru kəmərinin potensialı 
onun ötürücülük gücünü iki 
dəfə artıraraq, ildə 20 milyard 
kubmetrə çatdırmağa imkan 
verir.

Onu da xatırladaq ki, 
indiyədək həyata keçirilən 
layihələr çərçivəsində Bakı–
Tbilisi–Ceyhan, Bakı–Tbilisi–
Ərzurum neft-qaz kəmərlərinin 
istifadəyə verilməsi də nəinki 
Azərbaycanın və Türkiyənin, 
hətta digər ölkələrin ener-
ji təhlükəsizliyinin təmin 
edilməsində müstəsna rol 
oynayıb. 

Yeri gəlmişkən, ötən il 
magistral neft kəmərləri ilə 35 
milyon 18 min ton neft nəql 
edilib.

Azərbaycanın nəqliyyatla 
bağlı reallaşdırdığı  
meqalayihələrə gəldikdə isə 
deyə bilərik ki, “Azərbaycan 
Respublikasında logistika və 
ticarətin inkişafına dair Strateji 
Yol Xəritəsi”ndə Şərq-Qərb 
və Şimal-Cənub nəqliyyat 
dəhlizləri vasitəsilə ölkəmizin 
rəqabətqabiliyyətliliyinin təmin 
edilməsi qarşıya mühüm 
vəzifə kimi qoyulub. Son 
illərdə bu məsələ nəqliyyat və 
iqtisadi əhəmiyyəti ilə bərabər, 
geosiyasi rolu baxımından 
da xüsusi diqqət çəkib. Ona 
görə də Azərbaycanın həm 
nəqliyyat dəhlizlərinin kəsişdiyi 
coğrafi məkan, həm də ciddi 
rəqabət qabiliyyətinə malik 
dövlət olaraq bu prosesdə işti-
rak etməsi, ölkəmizi regionun 
geosiyasi, iqtisadi, kommu-
nikasiya və logistika mərkəzi 
kimi tanıdıb.

Bütün bunlarla bərabər, 
respublikamızda nəqliyyat 
infrastrukturunun inkişafı 
ilə bağlı irimiqyaslı tədbirlər 
həyata keçirilir, bu sahəyə 
böyük həcmli dövlət inves-
tisiyaları yönəldilir. Avtomo-
bil yollarının və dəmir yolu 
xətlərinin, xüsusilə Gürcüstan, 
Rusiya və İran istiqamətində 
respublika ərazisindən keçən 
magistral yolların beynəlxalq 

standartlar əsasında yenidən 
qurulması, Bakıda və re-
gionlarda beynəlxalq hava 
limanlarının, Bakı Beynəlxalq 
Dəniz Ticarət Limanının 
tikintisi, Şərq-Qərb və Şimal-
Cənub nəqliyyat dəhlizlərinin 
inkişafı istiqamətində 
layihələr gerçəkləşdirilir və 
bu, Azərbaycanın nəqliyyat 
infrastrukturunun inkişafında 
əhəmiyyətli rol oynamaqla ya-
naşı, ölkəmizin tranzit potensi-
alını daha da gücləndirir. 

Prezident İlham Əliyevin 
qlobal xarakter daşıyan siyasi 
və iqtisadi məsələlərə diqqətlə 
yanaşmasının nəticəsidir ki, 
ölkəmiz indi bir tərəfdən Çinin 
təklif etdiyi “Bir kəmər, bir 
yol” layihəsinə qoşulmaqla 
Asiya ilə Avropa arasındakı 
iqtisadi əlaqələrdə dayaq 
məntəqəsinə, digər tərəfdən, 
İranın da iştirak etdiyi Şimal-
Cənub nəqliyyat dəhlizi 
layihəsinə qoşularaq logistika 
mərkəzinə çevrilir.

Elə bu günlərdə Çindən 
Xəzər dənizi və Azərbaycan 
üzərindən keçməklə Avropaya 
yeni yük qatarı marşrutunun 
işə salınması da yuxarı-
da qeyd edilənlərin bariz 
ifadəsidir. Avropaya dəmir 
yolu ilə yükdaşımalar üzrə iri 
qovşağı hesab olunan Çinin 
Sian şəhərindən başlayan 
marşrut dəmir yolu və bərələr 
vasitəsilə Qazaxıstan, Xəzər 
dənizi, Azərbaycan, Gürcüstan 
və Qara dənizdən keçməklə 
Rumıniyanın Konstantsa lima-
nına, oradan isə Macarıstan, 
Slovakiya, Çexiyadan keçərək 
Almaniyanın nəqliyyat qovşağı 
olan Manheym şəhərinədək 
uzanır. 

Təxminən, 11 min 300 kilo-
metr uzunluğu olan bu marşrut 
üzrə 42 konteynerdən ibarət ilk 
qatar aprelin 13-də Siandakı 
beynəlxalq yük limanından 
yola çıxıb və hazırda yoldadır. 
Bu, Çin ilə Avropa arasında 
yüklərin daşınması üçün 2020-
ci ilin dekabrında Bakı-Tbilisi-
Qars xətti vasitəsilə istifadəyə 
verilmiş Türkiyə–Çin (Sian) 
dəmir yolu əlaqəsinin ardın-
dan, bir neçə beynəlxalq logis-
tika şirkəti ilə birgə yaradılan 
növbəti Çin-Avropa marşrut-

dur. Şimal xəttinə alternativ 
olaraq açılan bu marşrut yerli 
və xarici ticarət və logistika 
şirkətləri üçün yeni imkanlar 
açacaq. Marşrutun üzərindəki 
bəzi ölkələrdən və bölgələrdən 
əvvəllər Çin–Avropa yük 
qatarlarının nadir hallarda 
keçdiyini nəzərə alsaq, təzə 
xəttin şirkətləri yeni beynəlxalq 
bazarlara çıxaracağını da 
söyləyə bilərik. Avropada 
hazırkı münaqişələr fonunda 
yeni açılan marşrutun Çin ilə 
Avropa, xüsusilə Mərkəzi və 
Şərqi Avropa ölkələri arasında 
yeni ticarət kanalına çevrilmək 
potensialı böyükdür.

Bütün bunlar deməyə əsas 
verir ki, artıq respublikamızın 
nəqliyyat təhlükəsizliyi təmin 
edilib, Azərbaycan Avrasiya-
nın önəmli nəqliyyat-logistika 
mərkəzlərindən birinə çevrilib və 
ölkəmizin fəal iştirakı ilə Şərq-
Qərb, Şimal-Cənub nəqliyyat 
dəhlizləri səmərəli fəaliyyətdədir 
və Şərq-Qərb nəqliyyat dəhlizi 
üzərində artıq iki qol – biri 
Çin–Qazaxıstan-Azərbaycan-
Gürcüstan–Türkiyə–Avropa, 
digəri isə Pakistan–Əfqanıstan-
Türkmənistan–Azərbaycan-
Gürcüstan–Türkiyə–Av-
ropa mövcuddur. Hər ikisi 
Azərbaycan ərazisindən keçir 
və təbii ki, respublikamızın  im-
kanlarını daha da genişləndirir. 
Şimal-Cənub nəqliyyat dəhlizi 
isə Şimali Avropa–Rusiya-
Azərbaycan–İran–Hindistan 
ölkələrini əhatə edir. Bu, 
sözügedən istiqamətdə də 
nəqliyyat təhlükəsizliyimizin 
təmin olunmasından xəbər verir. 

Yeri gəlmişkən, burada onu 
da vurğulayaq ki, Bakı–Tbilisi–
Qars (BTQ) dəmir yolu da re-
gion üçün strateji əhəmiyyətə 
malikdir, konteyner daşıma-
ları, Avrasiyaboyu multimodal 
nəqliyyatın həcminin artırıl-
ması, Asiyadan Avropaya 
istiqamətlənən karqo axınları 
üçün rəqabətqabiliyyətli bağ-
lantı təmin edir. Asiya və Avro-
pa arasında ən qısa marşrutu 
reallaşdırmaqla BTQ dəmir 
yolu bağlantısı gələcəkdə bir 
neçə milyon ton karqo da-
şınmasınının reallaşdırılması 
məqsədi daşıyır.

Yuxarıda qeyd olunanlar 
Azərbaycanın hazırda dünya-
da güclü və nüfuzlu dövlət, ic-
timai-siyasi sabitliyin, davamlı 
inkişafın təmin edildiyi respub-
lika kimi tanındığını deməyə 
əsas verir. Ölkəmizin inkişafı-
nın, nailiyyətlərinin əsasında 
isə dövlətimizin başçısı İlham 
Əliyev tərəfindən uğurla, 
uzaqgörənliklə reallaşdırılan 
daxili və xarici siyasət kursu 
dayanır. Bunun nəticəsidir ki, 
xalqımız dövlətimizin başçı-
sının həyata keçirdiyi siyasəti 
birmənalı şəkildə dəstəkləyir, 
bu siyasətə alternativ görmür, 
əldə olunan uğurları yüksək 
qiymətləndirir.    

V.BAYRAMOV,  
“Xalq qəzeti”

Baş prokuror Ağstafa rayonunda 
vətəndaşları qəbul edib

Azərbaycan Respublikasının Prezidenti İlham Əliyevin dövlət 
qurumları tərəfindən insanlara layiqli xidmət göstərilməsi, 
vətəndaşların müraciətlərinə qayğı və həssaslıqla yanaşılması, bu 
zaman ədalət prinsipinin tam təmin olunması ilə bağlı tapşırıqları 
prokurorluq orqanları tərəfindən daim diqqətdə saxlanılaraq 
vətəndaşların qəbulu, onların ərizə və şikayətlərinə baxılaraq həll 
olunması üçün müvafiq tədbirlər görülür.

Baş Prokurorluğun mətbuat 
xidmətindən AZƏRTAC-a bildiriblər 
ki, mərkəzi icra hakimiyyəti orqanla-
rı rəhbərlərinin şəhər və rayonlarda 
vətəndaşların qəbulu cədvəlinə uyğun 
olaraq, Baş prokuror Kamran Əliyev 
aprelin 28-də Ağstafa Rayon Proku-
rorluğunun inzibati binasında Ağstafa, 
Qazax və Tovuz rayonlarından olan 
vətəndaşları qəbul edib.

Qəbuldan əvvəl Kamran Əliyev 
xalqımızın ümummilli lideri Heydər 
Əliyevin şəhərin mərkəzində ucaldıl-
mış abidəsini ziyarət edib, önünə gül 
dəstələri düzərək əziz xatirəsini ehti-
ramla anıb. 

Baş Prokurorluğun məsul 
əməkdaşlarının, habelə əlaqədar 
tabe prokurorların iştirakı ilə keçirilən 
qəbulda Kamran Əliyev bölgədə 

yaşayan 23 vətəndaşın müraciətində 
qaldırılan məsələlərin qanunauyğun və 
operativ şəkildə həll edilməsi üçün Baş 
Prokurorluğun əlaqədar struktur qurum-
larının rəhbərlərinə və tabe rayon pro-
kurorlarına müvafiq göstərişlər verib.

Qəbuldan sonra Baş prokuror 
Ağstafa, Qazax və Tovuz Rayon 
prokurorluqlarının işçiləri ilə görüş 
keçirib. Görüşdə bölgədə ictimai-siyasi 
sabitliyin daha da möhkəmləndirilməsi, 
cinayətkarlığa qarşı mübarizənin 
səmərəliliyi və kəsərliliyinin artırıl-
ması üçün konkret tapşırıqlar verilib, 
vətəndaşların müraciətlərinə obyektiv 
baxılması və qəbulu işinin düzgün 
təşkilinə görə tabe prokurorların fərdi 
məsuliyyət daşımaları diqqətə çatdı-
rılıb. 

SOCAR-la “Uniper” şirkəti arasında əməkdaşlığın 
genişləndirilməsi ilə bağlı fikir mübadiləsi aparılıb

Aprelin 28-də Azərbaycan 
Respublikası Dövlət Neft Şirkəti 
(SOCAR) ilə Almaniyanın 
“Uniper” şirkəti arasında 
Əlaqələndirmə Komitəsinin 
keçirilmiş 7-ci iclası çərçivəsində 
SOCAR-ın birinci vitse-prezidenti, 
prezident vəzifələrini müvəqqəti 
icra edən Rövşən Nəcəfin 
“Uniper” şirkətinin baş icraçı 
direktoru Klaus-Diter Maubaxın 
rəhbərlik etdiyi nümayəndə heyəti 
ilə görüşü olub.

SOCAR-dan AZƏRTAC-a bildiri-
lib ki, birinci vitse-prezident Rövşən 
Nəcəf qurumun strukturuna daxil 
olan “Azərikimya” İstehsalat Birliyi ilə 
“Uniper” şirkəti arasında əlaqələrdən, 
o cümlədən mövcud əməkdaşlığın 
genişləndirilməsi perspektivlərindən 
bəhs edib, bu xüsusda Əlaqələndirmə 
Komitəsinin fəaliyyətinin əhəmiyyətinə 
toxunub. O, birgə layihələrin icrasında 
“Uniper” şirkətinin müvafiq təcrübəsinin 
önəmli rolunu qeyd edib.

Azərbaycana ilk səfərindən 
məmnunluq ifadə edən Klaus-Di-

ter Maubax SOCAR ilə uğurlu 
əməkdaşlığı yüksək qiymətləndirib və 
bu biznes əlaqələrinin daha da inkişaf 
etdirilməsinin vacibliyini vurğulayıb.

Görüşdə SOCAR ilə “Uniper” 
şirkəti arasında əməkdaşlığın müxtəlif 

istiqamətlərinə, enerji keçidi, o 
cümlədən, bərpaolunan enerji ilə bağlı 
mövzulara və qarşılıqlı maraq doğu-
ran digər məsələlərə dair geniş fikir 
mübadiləsi aparılıb.

